
 
 
ROTZNAASE 2007 
 
Was wär Baasel ooni Fasnacht, 
was dr Kampfhund ooni Leine; 
dr Blocher ooni Schimpfyylaage, 
und was isch Ziiri, das weiss keine. 
D Schneidere seid nyt zu de Beebe, 
d Swissair-Manager au nit die fyyse; 
si schwyyge nur drumm griege si jetzt, 
in-corpore die Schnaabelbryyse. 
Refrain 
S Comité will uns s Singe yschränge, 
jo jetzt isch s an uns, ob mir ylängge; 
wär het dä Schissdrägg vo dääne ussbrieted, 
s wird zu me ne Sturm, wo z Baasel wieted. 
 
Was miech dr Groos ooni die Glaini, 
was wär dr Hakan ooni Brueder; 
dr FCB isch ooni ......niemer, 
was wär dr Murat ooni d Mueter. 
Was s Elle et Lui ooni d Fassade, 
und was wär d Stallpflicht ooni Gfieder; 
statt Flitterwuche so dr MINU, 
e Gnochekuur fir „schlaffi Gliider! 
Refrain 
S Comité will uns s Singe yschrängge, 
jo jetzt isch s an uns, ob mir ylängge; 
mir liebe d Fasnacht so soll si blyybe, 
mit em Verbiete nit iberdryybe. 
 
Unsri Kulturstadt butzt sich uuse, 
mir Bebbi sinn halt Siibesieche; 
d Wienachts-Stroos got bald vo Allschwil, 
bis zu de Schwobe; dert bi Rieche. 
Dr Hoff(e)-Roche-Neubau git e Tower, 
e Duurischtecenter statt s Casino; 
bis das denn äntlig alles do stoot, 
...fahre vilicht alli Combino. 
Refrain 
S Comité will uns s Singe yschrängge, 
jo jetzt isch s an uns, ob mir ylängge; 
e Heimwee-Baasler, isch druurig s cha s nit sy, 
wo isch my Stadt blyybe „z Basel aa mym Rhy. 
 
D Parteichefs dien sich zämmeraffe, 
an d Scheiche duet me (e)nand nimm gingge; 
s food jetzt afoo harmooniere, 
dr Pelli ginggt nur no mit Fingge! 
Glaubendsfrooge sott me miide, 
d Miriam meint nur cool: Du Lapi; 
ich glaub an alli myni Liebschte, 
an d Läggerli und s Gäld vom Papi. 



Refrain 
S Comité will uns s Singe yschränge, 
jo jetzt isch s an uns, ob mir ylängge; 
s isch nimm so eifach was derfsch no bringe, 
mir dien is frooge? Wänn mir no singe? 
 
Bruchsch e Härz oder e Niere, 
in Zuekunft z Ziiri duet me wärbe; 
bevor die mi uffschlänze kenne, 
mecht ich als Bebbi lieber stärbe. 
Do unsre Vorschlag wie mir meine, 
d Organverpflanzig kasch bi uns ha; 
mir schängge dene denn dr Bohrduurm, 
uf ei Loch mee kunnts dert nimm(e) aa. 
Refrain 
S Comité will uns s Singe yschrängge, 
jo jetzt isch s an uns, ob mir ylängge; 
jetzt kenne au d Schwobe zu uns cho mit Bräschte, 
und griegsch (e)sone Hirni gäbs Dir au dr Räschte. 
 
Einheits Lümpe gits für d Schuele, 
wär soll das deene numme zaale; 
die Idee mir kennte wette, 
dr Bonus fir die nägschte Wahle. 
Jede Pfadi het si Bahnhof, 
jede Birger wott nur s Beschte; 
007 luttet s Schliessfach, 
...wo si d Bombe drinn wänn teschte. 
Refrain 
S Comité will uns s Singe yschrängge, 
jo jetzt isch s an uns, ob mir ylängge; 
isch das do z Baasel d Fasnacht fir uns Bängg? 
denn halt bis nägscht Joor – 

„in Adelboden – nai Länk – dängg“! 
 


